
Abstrak

Masalah berkaitan tanah perkuburan lama sedia ada memerlukan penambahbaikan dan cara mengatasinya sekiranya pemilihan tanah perkuburan baharu hendak diwujudkan. Kekurangan tanah untuk pengebumian adalah masalah utama yang kerap timbul terutama di bandar-bandar besar termasuk Malaysia, adalah antara perkara yang perlu diatasi tetapi ianya memerlukan spesifikasi yang memenuhi semua kehendak termasuk kesihatan dan lokasi berkenaan. Objektif kajian bertujuan untuk menganalisis literatur sedia ada berkaitan signifikan kajian terhadap tanah perkuburan sedia ada dan kaedah yang telah digunakan untuk mendapatkan tanah perkuburan baharu. Metodologi kajian yang merupakan kajian SLR adalah berasaskan model PRISMA. Sebanyak 74 rujukan terkini berjaya untuk dianalisis dengan sistematik hasil dari carian melalui Web of science, Scopus, dan Google Scholar serta sumber tambahan lain yang dicari secara manual. Artikel ini telah dipilih berdasarkan kesesuaian bagi menjawab objektif kajian. Dari kajian ini, dapat dikenal pasti bahawa setiap tanah perkuburan lama hampir mempunyai masalah yang sama kecuali beberapa perkara yang berkaitan cara pengebumian yang menggunakan bahan tertentu dan secara tidak langsung memberi kesan kepada alam sekitar. Penggunaan GIS mampu memudahkan kerja-kerja analisis mendapatkan tanah perkuburan baharu termasuklah pengurusan serta pentadbirannya. Selaras dengan perkembangan bidang GIS, aplikasi ini dilihat mampu dikembangkan kepada aplikasi yang lebih bersepadu dalam teknologi internet of things (IoT) dalam ruang penggunaan berasaskan web dan menghubungkan tanah perkuburan secara keseluruhannya. Secara kesimpulannya, kajian untuk mendapatkan lokasi tanah perkuburan baharu yang sesuai perlu memahami kriteria yang perlu diberi keutamaan hasil dari masalah yang timbul dari perkuburan sedia ada.

Kata kunci: Tanah perkuburan; Sistem Maklumat Geografi; PRISMA; kesihatan; SLR






Comparison of old and new cemetery management approaches: A systematic literature review analysis


Abstract

Problems related to old existing cemeteries need improvement and methods to overcome them if selection of new cemeteries needs to be created. Lack of land for burial is a major problem that often arises especially in large cities including Malaysia, is among the things that need to be overcome but it requires specifications that meet all the requirements including health and the location concerned. The objective of this study aims to analyse existing literature related to significance of study on existing cemeteries and methods that have been used to obtain new cemeteries. The research methodology is an SLR study based on the PRISMA model. A total of 74 recent references managed to be systematically analysed from the search results through Web of science, Scopus, and Google Scholar as well as other additional sources that were done manually. This article has been selected based on the suitability to answer the objective of the study. From this study, it can be identified that every old cemetery has almost the same problems except for some things in relation to burial method that uses certain materials and indirectly affects the environment. The usage of GIS can simplify the analysis to obtain new cemeteries including their management and administration. In line with the development in the field of GIS, this application is seen to be capable of being developed into a more integrated application in the technology of the internet of things (IoT) in the web-based use space and connect the cemetery as a whole. In conclusion, the study to obtain a suitable new cemetery location needs to understand the criteria to be prioritised as a result of problems from existing cemeteries.

Pengenalan

Tanah perkuburan telah lama menjadi komponen penting dalam struktur sosial dan budaya masyarakat setempat (Nordh et al., 2022; Leonard, 2022; Fahrul et al., 2020). Fenomena perkembangan berkaitan tanah perkuburan adalah satu keperluan dan cabaran terutama dalam aspek pengurusan secara holistik (Saumel et al., 2023; Ahmad et al., 2015). Namun demikian terdapat perbezaan ketara antara tanah perkuburan sedia ada dengan tanah perkuburan baharu yang hendak dibangunkan. Sorotan kajian literatur ini adalah bertujuan untuk menyediakan gambaran secara menyeluruh kajian yang dilakukan berkaitan dengan tanah perkuburan terutama berkaitan dengan Sistem Maklumat Geografi (GIS) dan yang melibatkan analisis data geospatial. GIS merupakan bidang yang memainkan peranan penting dalam mengintegrasikan data geospatial dan teknologi maklumat untuk analisis dan pengurusan ruang (Rusli et al., 2021; Abbaspour, 2014)
Dalam zaman perubahan global yang cukup pantas, GIS merupakan alat yang penting untuk mengumpul, menganalisis dan menginterpretasikan data geospatial dalam ruang penyelesaian kepada cabaran geografi (Abbaspour, 2014). Menurut Franco et al. (2022), kepentingan dalam menangani isu-isu berkaitan alam sekitar dengan fokus kepada pencemaran alam sekitar yang disebabkan oleh aktiviti pengebumian termasuklah proses pembakaran mayat, keperluan membangunkan sistem untuk tujuan kawalan, penggalakan kepada kehijauan bumi, kajian lanjut untuk lubang kubur dan gas dari krematorium, manakala (Diab et al., 2023) pula telah menggunakan GIS untuk menunjukkan keberkesanan Radar Tusukan Bumi (GPR) untuk mengesan kubur bersejarah tanpa tanda, cabaran kepada persepsi GPR untuk mengesan kubur bagi bandar Oklahama dan sumbangan kepada bidang arkeologi sejarah dan prasejarah. Selain dari itu, penemuan oleh (Leonard, 2022), telah mengeksploitasi nilai tinggi arus elektrik (EC) dan nutrien dalam telaga yang berdekatan tanah kubur. Terdapat nitrat yang tinggi di dalam telaga memberikan bukti kepada potensi GIS dalam pemantauan kualiti air dan kesannya terhadap sumber air bawah tanah. Beliau mencadangkan bahawa mana-mana tanah perkuburan yang didapati melanggar parameter alam sekitar, dikehendaki menutupnya secara baik.
Kajian yang oleh Flores Gomez et al. (2022), pula adalah berkaitan potensi pencemaran berdasarkan parameter fizikokimia air dan tanah yang menunjukkan wujudnya makam jenazah. Namun hasilnya adalah, kawasan ini gagal mematuhi peraturan alam sekitar yang ditetapkan dan digunapakai antarabangsa. Penggunaan kenderaan tanpa pemandu kecil (UAV) untuk memetakan kawasan kubur, mengenal pasti dan membantu mendedahkan perkuburan yang tersembunyi telah dibuat oleh Spera, Franklin, dan Zizzamia (2022). Pengunaan UAV dapat dilakukan dengan kos yang rendah serta peralatan yang murah. Walaupun lokasi kubur dapat dijejaki, analisis menunjukkan ianya tidak sesuai dilakukan di kawasan yang banyak ditumbuhi pokok dan tumbuhan.
Tema tanah perkuburan sebagai satu kajian mencakupi skop kajian tanah perkuburan lama dan tanah perkuburan baharu yang bersifat tinjauan. Tinjauan kajian ini mengupas kajian yang telah dilakukan terhadap tanah perkuburan lama dan kajian yang dibuat bagi mengatasinya untuk mendapatkan tanah perkuburan baharu. Permasalahan utama terhadap perkuburan lama kebanyakannya tertumpu kepada pencemaran air bawah tanah (Flores Gomez et al., 2022; Leonard, 2022; Kandoli et al., 2019). Artikel oleh Franco et al. (2022) telah merumuskan bahawa kajian masa hadapan berkaitan tanah perkuburan perlu diterokai secara optimum bagi mengatasi masalah terutama berkaitan alam sekitar.


Metodologi kajian


Rajah 1 menunjukkan proses yang dilalui dalam kajian ini. Ianya dibina untuk memudahkan proses Tinjauan Literatur Bersistematik (SLR) dalam tajuk berkaitan tanah perkuburan. Model Preferred Reporting Items for Systematic Review and Meta Analysis (PRISMA) yang digunakan adalah sebagai landasan metodologi pencarian yang sistematik yang dimulakan dengan penilaian bahan literatur semasa proses generalisasi, saringan, tapisan, kelayakan dan kekuatan bahan akhir. Diikuti dengan pembangunan tema yang dianggap penting untuk dibincangkan, mengenal pasti jurang dalam kajian sedia ada dan hala tuju kajian akan datang. Kesimpulan dari keseluruhan kajian dinilai secara kritis dan menyumbang kepada pengetahuan sedia ada.
Penulisan ini adalah berdasarkan kepada kaedah SLR berasaskan model PRISMA (Moher et al., 2009). Kaedah ini dapat menghasilkan penulisan berkaitan literatur dan dirumuskan dengan jelas. Penggunaan SLR dalam penulisan ini adalah bertujuan untuk menganalisis kajian lepas secara teratur dan sistematik untuk mencapai objektif kajian. Selari dengan pendapat Mohamed Shaffril et al. (2021), model PRISMA ini diyakini dapat membantu untuk sorotan literatur bersistematik dalam bidang yang melibatkan penilaian dan pencampuran elemen tertentu. PRISMA dipilih sebagai panduan kerana protokol ini dapat mengawal kualiti dan kuantiti pemilihan artikel dalam pangkalan data besar yang digunakan. Kaedah ini bersesuaian dan selaras dengan keperluan penulisan yang memerlukan hasil kajian lepas sehingga kini. Model PRISMA ini mempunyai 4 tahap saringan iaitu pengenalpastian, penapisan, kelayakan dan termasuk.

Perbincangan
5 Tema
Penemuan
(1) Pencarian secara sistematik menggunakan model PRISMA
Metodologi
Untuk Menganalisis literatur sedia ada berkaitan tanah perkuburan sedia ada dan tanah perkuburan baharu
Objektif
(1) Hasil tema
Kesimpulan
Kesimpulan dari kajian keseluruhan
(2) Jurang penyelidikan
(3) Hala tuju kajian masa hadapan
(2) Penilaian terhadap bahan
(pengenalpastian, penapisan, kelayakan, dan termasuk)
(3) Membuat tema
(4) Analisis

Rajah 1.  Rangka kerja kajian

Pengenalpastian

Tahap ini adalah tahap permulaan dalam model PRISMA. Carian dari pangkalan data yang sesuai dan penggunaan kata kunci yang betul amatlah penting. Kata kunci bersama beberapa perkataan lain yang sesuai mampu mendapatkan hasil carian yang memuaskan berkaitan kajian lepas. Carian dari pangkalan data Web of Science (wos), Scopus dan Google Scholar dipilih sebagai enjin pencarian kerana sumber data yang berimpak tinggi. Kata kunci utama yang digunakan adalah “perkuburan”, “cemetery”, “burial” dan digabungkan bersama GPR, GIS serta site selection kepada pangkalan data yang dimaklumkan tadi bagi memudahkan proses carian berilmiah yang berkaitan. Artikel yang berulang dalam pangkalan data yang berbeza perlu diasingkan untuk memudahkan kerja-kerja mendapatkan artikel yang berilmiah. Jadual 1 adalah ringkasan hasil carian dan jumlah artikel yang diperoleh.
Jadual 1.  Penggunaan Kata Kunci yang sesuai dalam pangkalan data dan jumlah kajian

	Sumber
	Kata kunci
	Jumlah

	Web of Science 
	Cemeter* (Title) OR burial (Title) OR *kubur* (Title) AND GPR (Title) 
	34

	Scopus
	( TITLE-ABS-KEY ( cemeter* ) OR TITLE-ABS-KEY ( burial ) OR TITLE-ABS-KEY ( *kubur* ) AND TITLE-ABS-KEY ( gpr ) ) 
	8

	Google scholar
	cemetery* or "burial" or *kubur" and "GPR"
	17

	Sumber lain
	Tiada kaitan
	15



Penapisan

Proses penapisan ini mengambil sedikit masa untuk menyaring sumber bahan yang tidak berkaitan dengan kata kunci yang digunakan. Kemudahan pangkalan yang disediakan, membolehkan penapisan mengikut tahun yang dikehendaki, bahasa yang digunakan, negara dan jenis bahan penerbitan. Penapisan awal turut dilakukan dari pemilihan tajuk, abstrak dan metodologi kajian.

Kelayakan

Selepas proses penapisan, bahan-bahan ini akan dimasukkan ke proses penilaian kualiti untuk proses seterusnya iaitu kelayakan berdasarkan kata kunci dan tajuk yang telah ditetapkan. Kaedah ini perlu dilakukan secara teratur dan manual supaya terdapat perkara penting yang perlu difokuskan. Ini untuk meminimumkan lagi hasil kajian yang diperoleh dari pangkalan data (Mohamed Shaffril et al., 2021). Ini sangat penting bagi mendapatkan isu-isu yang signifikan dan dipilih sebagai literatur untuk dianalisis dan dapatan kajian. Setelah diteliti, hanya 74 kajian yang layak dianalisis dalam penyelidikan ini.

Termasuk

Kesemua 74 bahan literatur yang telah melalui proses awal dari pengenalpastian, tapisan dan kelayakan yang ditetapkan oleh model PRISMA. Kaedah SLR yang seterusnya adalah memberi perhatian kepada tiga bahagian penting iaitu konteks kajian, metod dan dapatan kajian yang dibincangkan mengikut tema (Moher et al., 2009). Kesemua ini disusun dan diolah untuk mencapai objektif kajian. Secara ringkasnya, proses pemilihan kajian lepas diringkaskan dalam Rajah 2.

Setelah kesemua langkah penyaringan diambil, kesemua maklumat kemudiannya diekstrak dengan membahagikan kajian yang terpilih kepada beberapa kumpulan, method dan dapatan. Jadual kajian literatur dibangunkan untuk memudahkan penyelidik mensintesiskan dan menganalisis kajian secara sistematik serta memahami isu dan corak kajian dari penyelidik terdahulu. Setelah itu, tema data dibentuk setelah penyelidik menganalisis dan mengenal pasti maklumat dari jadual yang diwujudkan tadi.



Pengenalpastian
(identification)
Penapisan (screening)
(identification)
Kelayakan
(eligibility)
Termasuk (included)
Bahan   kajian literatur    dari   WOS,
Scopus dan Google Scholar (n=369)
Tambahan bahan kajian
dari sumber lain
(n=15)
Dokumen kajian literatur yang 
melalui proses tapisan
(n=185)
Dokumen kajian yang dikecualikan
(n=99)
Dokumen kajian literatur yang 
diteliti untuk kesesuaian kajian
(n=86)
Dokumen kajian literatur yang   
Tidak memenuhi kelayakan
(n=27)
Kajian termasuk dalam analisis 
tinjauan sistematik
(n=74)


Rajah 2.  Model PRISMA


Dapatan kajian

Berdasarkan penyelidikan kajian yang dijalankan berkaitan perkuburan, ianya mula menunjukkan peningkatan jumlah dan minat terhadap isu-isu berkaitan subjek ini yang bermula pada 2018 (3), 2019 (6), 2020 (11), 2021 (10). 2022 (11) dan 2023 (4). Bilangan secara keseluruhannya ditunjukkan dalam 
Rajah 3.
Sebanyak lima tema utama daripada 74 buah kajian literatur telah dikenalpasti daripada analisis menggunakan kaedah SLR. Tema tersebut adalah tanah perkuburan lama dan tanah perkuburan baharu, perkuburan dengan GIS, Kaedah kajian yang digunakan oleh penyelidik terdahulu, kaitan kesihatan dengan tanah perkuburan dan kaitan tanah perkuburan dengan kediaman.

Rajah 3. Tahun penerbitan kajian dijalankan


Tanah perkuburan lama dan tanah perkuburan yang baharu

Pengurusan tanah perkuburan menjadi isu yang kompleks yang memerlukan perancangan teliti dan pemikiran yang inovatif (Crisanto-Perrazo et al., 2022; Abdul Rasam et al., 2013). Pada masa ini terdapat perbezaan yang ketara antara tanah perkuburan sedia ada dengan yang baharu terutama susunan yang tidak teratur dan penjagaan yang kurang berkesan. Ianya bukan sahaja meliputi dari segi lokasi, reka bentuk, tetapi dari aspek kelestarian dan impak terhadap ekosistem. Terdapat dua aspek utama yang memerlukan fokus iaitu penilaian kesesuaian tanah perkuburan lama (sedia ada) dan pemilihan lokasi tanah perkuburan baharu yang memenuhi kriteria alam sekitar (Crisanto-Perrazo et al., 2022; Flores Gomez et al., 2022). Tanah perkuburan ini, selain dari tempat rehat terakhir, ia juga mempunyai daya tarikan pelancong (Flores Gomez et al., 2022) dan landskap budaya setempat (Saumel et al., 2023; Lunga et al., 2022; Vern et al., 2020; Mohamad Reza Mohamed Afla, 2019). 
Tanah perkuburan sedia ada selalu menghadapi masalah kekurangan ruang, terutama di bandar-bandar yang berkepadatan tinggi. Selain dari itu, masalah pencemaran (Goncalves et al., 2023; Crisanto-Perrazo et al., 2022) terutama air bawah tanah (Abia et al., 2019; Kandoli et al., 2019; Leonard, 2022) juga perlu diambil kira dalam merancang berkaitan tanah perkuburan yang biasanya berlaku akibat peningkatan jumlah mayat yang dikebumikan (Dlugozima, 2022). Pencemaran yang dimaksudkan adalah bahan cemar dari proses pengebumian yang meresap masuk ke dalam tanah dan menjejaskan sumber air. Sebanyak 32 dari 70 tanah perkuburan telah dikenal pasti oleh (Crisanto-Perrazo et al., 2022) berada dalam kawasan yang tidak sesuai untuk alam sekitar. 
Tanah perkuburan lama boleh dikesan menggunakan teknik GPR seperti yang dilakukan oleh (Kadioglu et al., 2014; Diab et al., 2023; Alastair et al., 2023; Seramur et al., 2023) dalam mengesan kubur yang tidak bertanda. Selain dari itu, pencemaran air juga berlaku untuk kawasan yang berdekatan dengan kawasan perkuburan lama. Menurut Leonard (2022), yang mengkaji kesan jangka panjang pencemaran air bawah tanah terhadap kesihatan masyarakat setempat, terdapatnya peningkatan nitrat yang melebihi dari nilai piawaian dan fosfat dalam air tanah berhampiran kawasan perkuburan. Hasil menujukkan terdapat hubungan antara jarak tanah perkuburan dengan jarak sumber air yang mana semakin dekat jarak, semakin tinggi pencemaran berlaku (Kandoli et al., 2019).
Pemilihan lokasi tanah perkuburan baharu memerlukan pendekatan yang lebih sistematik dan pelbagai kriteria. Akibat Covid-19, masalah tanah perkuburan yang cepat penuh (Pujiono et al., 2021), memerlukan tindakan yang segera untuk diatasi. Perancangan tanah perkuburan baharu, perlu mengambil kira kawasan hijau dan di samping kawalan kepada persekitaran sepertimana yang disarankan oleh (Flores Gomez et al., 2022) yang mana terbatas untuk perkuburan lama. Tanah perkuburan baharu juga harus memenuhi keperluan sosial tanpa mengorbankan alam sekitar dan keperluan generasi akan datang. Diab et al. (2023) mencadangkan penggunaan GPR untuk memilih tapak baharu supaya tidak mengganggu sumber air bawah tanah untuk mengurangkan risiko pencemaran dan mengekalkan ekologi setempat.
Selaras dengan perkembangan semasa, tanah perkuburan lama dan tanah perkuburan baharu juga boleh dimasukkan elemen GIS dan pergantungan ini adalah saling berkait terutama dalam konteks perkuburan moden.

Perkuburan dan Sistem Maklumat Geografi (GIS)

[bookmark: _Ref156084119]Dalam era digital, penggunaan GIS telah menjadi alat penting dalam pengurusan dan pemantauan maklumat geospatial. GIS membolehkan pengguna memahami corak dan analisis data dengan baik dan tersusun (Burrough et al., 2015). Menerusi penggunaan beberapa penilaian kriteria spatial tertentu, hasilnya dapat diperoleh dalam jangka masa yang singkat (Koksalan et al., 2011). Keberkesanan penggunaan GIS mencakupi pelbagai ruang berkaitan perkuburan telah digunakan oleh pengkaji. Kajian oleh Goncalves et al. (2023) dan Kandoli et al. (2019) telah menggunakan GIS untuk kajian berkaitan pencemaran air bawah tanah di kawasan perkuburan. Spera, Franklin, dan Zizzamia (2022) pula memetakan lokasi kubur yang berpotensi hasil dari pencarian kubur tidak bertanda. Makarov Nikolaj et al. (2021), Colleter et al. (2021) dan Shiner 2021) telah menggunakan GIS untuk memetakan kawasan perkuburan khusus dalam bidang arkeologi. Nordh et al. (2022), Hamzah et al. (2020), dan Ravindranath et al. (2015) pula memetakan kawasan termasuk perkuburan yang berpotensi untuk menyusun semula perbandaran, sebagai kawasan rekreasi dan kawasan berpotensi untuk pelancongan. Sharif et al. (2019), Holleran (2023) dan Ravindranath et al. (2015) pula menggunakan GIS untuk memetakan hasil yang diperoleh dari pengelasan imej satelit. Selain dari itu, GIS juga digunakan untuk pengurusan tanah perkuburan seperti yang dilakukan oleh Rusli et al. (2021), Asni et al. (2020), Daud et al. (2015) dan Abdul Rasam et al. (2013) yang fokus kepada ruang, pentadbiran, carian dan maklumat kematian. Pengurusan bermaksud proses yang melibatkan perancangan, pengarahan, penyusunan dan kawalan kepada sesuatu dengan menggunakan segala sumber secara cekap dan berkesan bagi mencapai sesuatu objektif (Olum, 2004). Hakisan juga boleh berlaku bagi kawasan perkuburan seperti yang dibuktikan oleh Korkin et al. (2020) dengan menganalisis data menggunakan GIS. Pemilihan tapak perkuburan baharu menggunakan GIS telah digunakan oleh Abbaspour (2014), Aji, Suprayogi dan Wijaya (2015), Hatta, Rizaldi dan Khairina (2016), Dlugozima (2022), Fahrul, Siregar dan Sukendi (2021), Ismail, Omar dan Majeed (2007), Lotfi, Habibi dan Javad Koohsari (2009), Nguyen et al. (2019), Pujiono, Hidayat dan Njurumana (2021), dan Suarez et al. (2021). Perkuburan dan aplikasi GIS disorot dalam Jadual 2. Aplikasi GIS membantu dalam menjadikan perkuburan untuk membentuk pelbagai tujuan.

Jadual 2. Tujuan penggunaan aplikasi GIS oleh pengkaji

	Bil
	Pengkaji (Tahun)
	Aplikasi dalam GIS

	1. 1
	Goncalves et al. (2023)
	Pencemaran air bawah tanah

	2. 2
	Kandoli et al. (2019)
	Pencemaran air bawah tanah

	3. 3
	Spera, Franklin, & Zizzamia (2022)
	Carian kubur tidak bertanda

	4. 4
	Makarov Nikolaj et al. (2021)
	Arkeologi

	5. 5
	Colleter et al. (2021)
	Arkeologi

	6. 6
	Nordh et al. (2022)
	Menyusun semula bandar

	7. 7
	Hamzah et al. (2020)
	Menyusun semula bandar

	8. 8
	Ravindranath et al. (2015)
	Pelancongan + imej satelit

	9. 9
	Sharif et al. (2019)
	Pengkelasan + imej satelit

	10. 10
	Rusli et al. (2021)
	Pengurusan

	11. 11
	Asni et al. (2020)
	Pengurusan

	12. 12
	Daud et al. (2015)
	Pengurusan

	13. 13
	Abdul Rasam et al. (2013)
	Pengurusan

	14. 14
	Korkin et al. (2020)
	Hakisan

	15. 15
	Ismail et al. (2007)
	Tanah perkuburan baharu

	16. 16
	Fahrul et al. (2020)
	Tanah perkuburan baharu

	17. 17
	Hatta et al. (2016)
	Tanah perkuburan baharu

	18. 18
	Dlugozima (2022)
	Tanah perkuburan baharu

	19. 19
	Pujiono et al. (2021)
	Tanah perkuburan baharu

	20. 20
	Lotfi et al. (2009)
	Tanah perkuburan baharu

	21. 21
	Nguyen et al. (2019)
	Tanah perkuburan baharu

	22. 22
	Abbaspour (2014)
	Tanah perkuburan baharu

	23. 23
	Aji et al. (2015)
	Tanah perkuburan baharu




Kaedah kajian

Metodologi kajian adalah merujuk kepada cara-cara yang digunakan dalam mengumpul dan menganalisis data dalam sesuatu kajian atau penyelidikan. Metodologi kajian tanah perkuburan adalah bergantung kepada objektif iaitu berkaitan alam sekitar, arkeologi, perancangan masa hadapan dan sebagainya. Kaedah yang digunakan adalah berbeza antara kawasan perkuburan lama dan kawasan perkuburan yang baharu.
Bagi kawasan perkuburan lama, antara kaedah yang digunakan adalah menggunakan GPR untuk mengesan struktur bawah tanah tanpa perlu penggalian dan juga tanpa merosakkan tanah. Kaedah ini mampu mengelakkan gangguan persekitaran dan dapat mempertahankan kawasan terutama kawasan bersejarah (Kadioglu et al., 2014; Diab et al., 2023; Alastair et al., 2023; Seramur et al., 2023). Seterusnya, kaedah GPR dengan sela jarak 50 sm dapat digunakan untuk mengkaji penempatan asal dengan mengenali struktur kubur dan profil penempatan (Fedorova et al., 2020; Spera, Franklin, & Zizzamia, 2022), menggunakan UAV bersama perisian Pix4dMapper untuk mengenal pasti kubur tanpa nama (Goncalves et al., 2023), manakala Leonard (2022) dan Brennan et al. (2018) menebuk lubang dan mengambil sampel air bawah tanah untuk diuji menggunakan spectrophotometer DR/4000. Kaedah pengambilan sampel air ini juga digunakan oleh Alagbe et al. (2020) dan Kandoli et al. (2019) untuk menguji kadar kemasinan dan pH. Selain itu, pembinaan model 3D bagi kawasan perkuburan untuk dijadikan bahan pameran dilakukan dengan mengambil gambar fotografi dan tinjauan tapak (Mileto et al., 2021). Untuk rekod-rekod berkaitan arkeologi perkuburan, Filzwieser et al. (2020) membangunkan perisian terbuka berasaskan web dan interaktif dan jika sesuai, tanah perkuburan boleh dijadikan sebagai kawasan rekreasi pendidikan (Goh et al., 2020) di samping mengekalkan ekologi setempat (Scalenghe et al., 2019; Quinton et al., 2019). Memanfaatkan Rangkaian Konvolusi (CNN) dan imej satelit untuk mendapatkan tapak kubur berskala besar di kawasan yang luas (Lunga et al., 2022). Leonard (2022) pula menggunakan ujian kualiti air dan analisis sampel kimia untuk menilai pencemaran air bawah tanah berhampiran kawasan perkuburan berbanding dengan Goncalves et al. (2023) yang menggunakan indeks DRASTIC untuk mendapatkan keputusan. Di sudut alam sekitar, Ushakova et al. (2022) telah menggunakan dokumen reka bentuk dan dokumen teknikal bersama data penilaian kualiti alam sekitar untuk menilai kawasan perumahan yang berhampiran dengan tanah perkuburan. Flores Gomez et al. (2022) mengalirkan elektrik ke dalam tanah dengan kedalaman yang berbeza (0.50 m, 1.50 m, 2.50 m) untuk mendapatkan pH tanah tersebut dan Korkin et al. (2020) mengukur kadar hakisan dengan menggunakan imej satelit dan pengukuran di lapangan. Penggunaan imej satelit juga dibuat oleh Sharif et al. (2019) dengan cara klasifikasi pelbagai ciri berkaitan. Dalam bidang arkeologi, mencari perkuburan di lapangan yang telah dikenal pasti, dan kaedah merekod perlu dilakukan secara teratur (Makarov Nikolaj et al., 2021; Colleter et al., 2021). Kaedah pengebumian mengikut budaya ini berbeza dari satu tempat dengan tempat yang lain (Fayzullin et al., 2021). Memahami corak migrasi dan penempatan juga boleh dikenal pasti dengan menggunakan data dari tanah perkuburan yang mengandungi gigi dan hubungannya dengan tanah perkuburan lain (Schaffer, 2018). Di samping itu, penggunaan multi kriteria bersama AHP telah digunakan oleh Crisanto-Perrazo et al. (2022) untuk mendapatkan kawasan perkuburan yang kritikal dan tercemar. Bagi tujuan pengurusan, Rusli et al. (2021) juga menggunakan UAV bersama titik kawalan dan rekod-rekod penting seperti nama, tarikh kematian dan lain-lain. Kawasan perkuburan lama, juga digunakan sebagai kawasan tanaman pokok untuk dijadikan hutan bandar (Quinton et al., 2020).
Untuk mendapatkan tanah perkuburan baharu, kaedah multi kriteria digunakan oleh  Dlugozima (2022); SWOT dan proses hierarki analisis (AHP) digunakan oleh Fahrul, Siregar & Sukendi (2021) dan Nguyen et al. (2019). Lokasi tanah perkuburan juga menjadi faktor dalam pemilihan rumah kediaman (Kamarazaly et al., 2021) tetapi ianya bukanlah faktor penting yang perlu dipertimbangkan (Vern et al., 2020) yang menggunakan kaedah kuantitatif dan analisis Pearson Chi Square. Tse dan Love (2000) menggunakan kuasa dua terkecil (weighted least square) untuk mengetahui kesan harga kediaman kepada pemandangan tanah perkuburan. Melaksanakan wakaf istibdal iaitu penggantian tanah wakaf kepada sesuatu yang lebih manfaat juga adalah salah satu cara untuk memperoleh tanah perkuburan baharu (Asni et al., 2020) dengan cara kualitatif dan kaedah temu bual tidak berstruktur.
Metodologi yang menggabungkan teknologi terkini dan dengan kaedah tradisional adalah diperlukan dalam semua aspek berkaitan tanah perkuburan. Penggunaan pelbagai kaedah ini dapat memastikan setiap perancangan dapat ditangani dengan cara yang sistematik dan teratur serta merancang keputusan akan datang.




Dapatan kajian

Kesihatan dan tanah perkuburan

Dalam kerangka pembangunan lestari, kesihatan masyarakat selalu dikaitkan dengan kualiti persekitaran tempat tinggal dan bekerja. Hubungan ini menjadi lebih kompleks dalam konsep tanah perkuburan terutama isu-isu kesihatan berkaitan dengan pengurusan tanah. Perkara ini telah menjadi fokus utama untuk perkuburan moden (Johnson, 2008) dan kaedah pelaksanaannya (Dippenaar, 2014). Proses penguraian mayat di dalam tanah adalah amalan pengebumian biasa yang berkait rapat antara tanah, air bawah dan permukaan. Antara perkara yang mencemarkan air bawah tanah adalah berkaitan lokasi, kuantiti pakaian, logam serta perhiasan yang dikebumikan bersama mayat (Goncalves et al., 2023). Hasil tinjauan oleh Crisanto-Perrazo et al. (2022) juga menjadikan air bawah tanah di kawasan perkuburan sebagai faktor perancangan yang perlu dibangunkan dalam melestarikan alam sekitar dan ini disokong oleh Leonard (2022) dan  di kawasan kajian mendapati kepekatan nitrat (NO3) sebanyak 9.21 mg/L hingga 239.5 mg/L melebihi dari had yang dibenarkan oleh WHO iaitu 50 mg/L. Nitrogen dioksida (NO2) juga melebihi dari garis panduan yang ditetapkan menunjukkan bahawa terdapat potensi pencemaran dari tanah perkuburan. Sampel yang diambil dari kedalaman 2 m, mempunyai bakteria yang boleh mendatangkan penyakit kepada manusia berbanding dengan sampel pada permukaan (Abia et al., 2019). Pencemaran air berdekatan kawasan perkuburan dengan menjadikan telaga dalam lingkungan 500 m, juga dianalisis dan didapati mempunyai kadar kemasinan yang tinggi dan berasid (Alagbe et al., 2020). Masalah kesihatan berkaitan ruang akibat kepesatan bandar juga telah di kemukakan dan perlunya penyelesaian segera (Lotfi et al., 2009). Merangka kaedah mendapatkan tanah perkuburan baharu ini mengurangkan pencemaran alam sekitar, mewujudkan ruang penambahan yang selamat dan persekitaran yang boleh diterima (Abbaspour, 2014).
Dalam bidang GIS, analisis jarak merupakan satu kaedah penting dalam memahami dan mengukur dari satu titik ke titik yang lain. Pengumpulan data sumber air perlu di masukkan kedudukannya dan direkodkan. Kemudian analisis jarak antara tanah perkuburan dan sumber air dilakukan. Hasil akhir akan dipetakan dan disemak ketepatannya. Pemetaan ini penting dalam konteks kesihatan awam kerana ia membantu dalam mengurangkan risiko penyebaran penyakit. Jadual 3 menunjukkan jarak dan kedalaman yang digunakan oleh pengkaji serta maklumat berkaitan.
[bookmark: _Ref156084385]Jadual 3.  Jarak dan kedalaman yang digunakan oleh pengkaji

	
	Pengkaji
	Jarak dari kawasan perkuburan
	Keterangan

	1. 
	Johnson (2008)
	Tidak dinyatakan
	Kebimbangan kesihatan awam

	2. 
	Dippenaar (2014)
	Tidak dinyatakan
	Resapan air ke dalam lubang kubur dan hubungan hidrologi

	3. 
	Goncalves et al. (2023)
	Tidak dinyatakan, kedalaman  antara 15.2-22.9m
	Pencemaran air berlaku

	4. 
	Flores Gomez et al. (2022)
	Tidak dinyatakan
	Berlaku pencemaran alam sekitar

	5. 
	Leonard (2022)
	40m
	Terdapat parameter kimia dan fosfat, tanah yang lebih dekat, tahap pencemaran lebih tinggi

	6. 
	Abia et al. (2019) 
	Kedalaman 0.10m dan 2m dari permukaan tanah.
	Merekodkan sumber penyakit lebih tinggi jika dibanding dengan sampel di permukaan

	7. 
	Alagbe et al. (2020)
	500m
	Tahap asid yang tinggi

	8. 
	Lotfi, Habibi & Javad Koohsari (2009)
	100m
	Pencemaran air bawah tanah adalah serius. 

	9. 
	Abbaspour (2014)
	200m
	Bergantung kepada aliran air bawah tanah


Tanah perkuburan dengan kediaman

Jarak antara tanah perkuburan dengan kediaman masyarakat biasanya mempengaruhi kesejahteraan psikologi penduduk setempat. Oleh kerana tanah kediaman yang semakin terhad terutama di kawasan bandar, menyebabkan hartanah kediaman dibina berhampiran kawasan perkuburan (Vern et al., 2020). Majoriti responden dari pelbagai latar belakang agama bersetuju bahawa tanah perkuburan bukanlah faktor yang perlu dipertimbangkan. Perkara ini mendapat sokongan untuk menjadikan tanah perkuburan sebagai taman rekreasi kerana kekurangan tanah lapang (Goh et al., 2020). Kecenderungan orang muda kepada tanah perkuburan sebagai tempat yang tenang amatlah tinggi (Nordh et al., 2022).
Dalam beberapa kes, wujudnya tanah perkuburan mempengaruhi nilai hartanah di kawasan tersebut. Persepsi masyarakat terhadap tanah perkuburan memberi impak kepada keputusan pelaburan mereka. Nilai harta kediaman dengan pemandangan perkuburan lebih rendah jika dibandingkan sebaliknya (Tse et al., 2000). Masyarakat berumur juga dilihat mempunyai alasan tersendiri dengan penempatan berdekatan perkuburan (Tudor et al., 2013). Nilai rumah sewa dengan pemandangan tanah perkuburan juga sedikit terjejas jika dibandingkan dengan perumahan yang terletak dalam jarak 200m dari tanah perkuburan (Sodiya et al., 2021). 
Bagi kebanyakan komuniti, adalah satu perkara yang penting untuk tanah perkuburan yang mudah di capai oleh penduduk setempat. Ini adalah sebahagian dari proses untuk memelihara hubungan dengan orang yang dan meninggal (Lithgow et al., 2018). Sebagai tambahan, tanah perkuburan juga dikaitkan dengan bunyi bagi sesuatu kawasan. Ini kerana trafik yang tinggi dari manusia, muzik yang sedih dan berduka ketika melakukan upacara pengebumian yang boleh menyebabkan tekanan kepada masyarakat (Farahani et al., 2022).


Perbincangan

Kesemua tema yang dianalisis membantu memberikan maklumat yang amat berguna untuk mencapai objektif kajian. Berdasarkan keseluruhan literatur yang dibuat secara sistematik ini, pengurusan tanah perkuburan memerlukan perancangan yang sistematik dan teratur serta kaedah terkini dalam pelbagai aspek (Crisanto-Perrazo et al., 2022; Abdul Rasam et al., 2013) untuk mengatasi masalah kekurangan ruang terutama di kawasan bandar. Tanah perkuburan lama juga perlu dilihat dari sudut masalah pencemaran air bawah tanah dan ianya semakin meningkat dengan kadar pertambahan jumlah mayat (Abia et al., 2019; Kandoli et al., 2019; Leonard, 2022). Tanah perkuburan juga mempengaruhi kualiti kesihatan masyarakat dan faktor persekitaran lain (Johnson, 2008; Dippenaar, 2014; Leonard, 2022) yang menekankan bahawa perlunya kaedah tertentu untuk mengatasi perkara ini. Oleh yang demikian, penggunaan GIS terhadap tapak perkuburan baharu dilihat semakin penting selaras dengan perkembangan ilmu dan teknologi untuk membawa kepada perubahan yang menyeluruh terhadap kawasan perkuburan (Goncalves et al., 2023; Kandoli et al., 2019; Spera, Franklin, & Zizzamia, 2022; Colleter et al., 2021; Asni et al., 2020; Abbaspour, 2014; Nguyen et al., 2019; Aji et al., 2015). Perancangan untuk tanah perkuburan baharu perlu mengambil kira aspek kesihatan, sosial dan alam sekitar untuk keperluan generasi akan datang (Flores Gomez et al., 2022; Diab et al., 2023; Pujiono et al., 2021). Namun, kewujudan tanah perkuburan di kawasan kediaman bukanlah masalah yang besar di terutama di kawasan perbandaran (Vern et al., 2020; Goh et al., 2020; Nordh et al., 2022)
Permasalahan yang dikaji di tanah perkuburan lama seharusnya di beri perhatian dan diambil sebagai faktor yang perlu diterapkan semasa pemilihan tanah perkuburan baharu. Ushakova et al. (2022) menghadkan kajiannya kepada aspek air bawah tanah dan udara persekitaran tanpa melibatkan aspek kesihatan lain. Kehadiran antibiotik dalam sumber air bawah tanah dijalankan oleh Abia et al. (2019) yang mungkin memberikan maklumat berharga terhadap penyelidikan. Alagbe et al. (2020) menyatakan batasan hanya pada data-data awal sahaja dan tidak meliputi analisis jangka panjang untuk menentukan sumber pencemaran dengan lebih tepat dan jarak yang digunakan oleh Ezenwa et al. (2023) iaitu sehingga 150 m sahaja tanpa mengetahui jarak yang tiada pencemaran menunjukkan terdapat kelompongan kajian dalam menentukan jarak yang sesuai.
Tidak dinafikan berkenaan kewujudan kemodenan berkaitan tanah perkuburan dan penambahbaikan, namun kebanyakan kajian yang diusahakan cenderung kepada tanah perkuburan lama dan hanya sebilangan berkaitan mendapatkan tanah perkuburan baharu. Antara pengkaji yang berusaha menggunakan aplikasi untuk mendapatkan kawasan tanah perkuburan baharu mengikut negara adalah Malaysia (2007), Iran (2009, 2014), Vietnam (2019), Indonesia (2015, 2016, 2020, 2021), Mexico (2021) dan Poland (2022).
Kajian Ismail et al. (2007) adalah kajian terawal menggunakan garis panduan JPBD (1997) di Malaysia, dan mengikut peredaran masa, garis panduan ini telah dikemas kini pada 2012 (JPBD, 2012), maka, satu kajian berkaitan tanah perkuburan baharu yang merangkumi pelbagai sudut maklumat berkaitan adalah perlu dihasilkan dan mengklasifikasikan sebagai langkah yang perlu dilakukan segera bagi mengatasi kekurangan tanah perkuburan seperti yang dilaporkan di media arus perdana (Bavani et al., 2012; Norafiza, 2019; 2021). Kekurangan tanah kubur ini telah menjadi kebimbangan kepada Mohamed Afla (2012) yang menyatakan tiadanya penyelesaian strategik yang dirangka untuk mengatasinya. Perkara berkaitan tanah perkuburan ini bukan sahaja dilaporkan di media arus perdana tetapi menjadi topik yang perlu diselesaikan di peringkat Dewan Rakyat (DUN Selangor, 2022a; 2022b; 2021) dan Dewan Parlimen (Parlimen, 2021; 2020; 2019). Penghasilan penyelidikan berkaitan dilihat mampu memperluaskan lagi sorotan berkaitan tanah perkuburan disamping memudahkan urusan dalam konteks penggunaan teknologi yang berkesan.


Kesimpulan

Perbincangan yang digariskan dalam makalah ini menumpukan kepada kepentingan tanah perkuburan sebagai elemen penting dalam masyarakat. Ianya bukan sahaja menyediakan ruang istirahat terakhir tetapi juga mencerminkan nilai budaya, sosial dan komuniti setempat. Pelbagai kaedah digunakan untuk mendapatkan maklumat berkaitan tanah perkuburan lama dan juga gabungan kepada maklumat semasa, dapat menghasilkan lokasi tanah perkuburan baharu yang sesuai dengan keadaan semasa. Halaju tanah perkuburan moden disimpulkan mengambil kira faktor terkini bagi memastikan perkembangan teknologi dapat diadaptasi tanpa mengabaikan sensitiviti terhadap keperluan masyarakat. Kaedah SLR yang di bincangkan, mampu memberi impak positif terhadap kajian berkaitan tanah perkuburan. 
Melalui kaedah SLR ini juga data koleksi literatur yang dibincangkan berdasarkan tema ternyata berjaya melengkapkan objektif kajian. Penulisan yang menggabungkan kajian-kajian lepas berkaitan perkuburan secara sistematik sangat penting bukan sahaja dalam konteks membantu menambah proses rujukan sebagai sumber sekunder kajian akan datang, malah ia menjadi signifikan sebagai salah satu usaha pemerkasaan pengurusan perkuburan.
Secara keseluruhannya, usaha penyelidikan berkaitan tanah perkuburan masih berada pada tahap yang kurang memuaskan kerana terdapat persoalan yang belum dimuktamadkan misalnya, dengan kewujudan garis panduan perkuburan, kenapa masih terdapat laporan berkaitan tanah perkuburan yang tidak mencukupi (Norafiza, 2021; 2019), di landa banjir (Kawi, 2019) dan pelbagai masalah lain serta apakah tempoh jangka masa sesuatu kawasan untuk penuh?. Untuk menjawab persoalan ini, Nguyen et al. (2019) mencadangkan penggunaan model Analytic Network Process (AHP), Fuzzy Analytical Hierarchy (FAHP) ataupun Technique for Order Preference by Similarity to Ideal Solution (TOPSIS) di samping mengkaji semula data spatial yang akan digunakan. Kajian melalui SLR ini diyakini mampu menjadi penyumbang utama bagi mengatasi masalah yang timbul.


Implikasi kajian

Didapati bahawa walaupun terdapat kajian berkaitan tanah perkuburan, burial dan cemetery, namun terdapat kekurangan kajian yang sangat jelas dan ketara dalam topik berkaitan pemilihan tapak perkuburan baharu. Dari 74 rujukan yang digunakan, hanya 8 yang berkaitan dengan pemilihan tanah perkuburan dan hanya 1 sahaja kajian dari Malaysia iaitu pada tahun 2007 dan perlunya kajian baharu mengenainya di Malaysia. Daripada 8 itu juga, hanya 1 iaitu Nguyen et al. (2019) sahaja yang menggunakan kaedah AHP tetapi terbatas kepada hanya 8 faktor yang digunakan. Mengikut garis panduan (JPBD, 2012), terdapat 10 faktor yang perlu diambil kira dalam mengenal pasti tanah perkuburan baharu dan perkara ini menguatkan lagi dapatan penulis. Kajian ini mencadangkan agar kaedah penyelesaian tanah perkuburan baharu menggunakan garis panduan diterokai dengan lebih mendalam.

